
Orðskýringar 

Blandaður pappír: Samanstendur af því efni sem safnast í pappírstunnuna, t.d. dagblöð, 

tímarit, skrifstofupappír, sléttur pappír (t.d. morgunkornspakki), fernur og bylgjupappi. Af  

þessu efni bera umbúðirnar úrvinnslugjald.  

Blekhreinsun: Aðgerð í endurvinnsluferlinu þar sem bleki er náð af pappírstrefjum. 

Endurgjald: Gjald sem Úrvinnslusjóður greiðir þjónustuaðilum fyrir að koma hráefni í 

endurnýtingu eða endurvinnslu.  

Endurnýting: Aðgerð þar sem úrgangurinn er nýttur þannig að hann kemur í stað efnisviðar 

sem annars hefði verið notaður. Endurnýting skiptist í undirbúning fyrir endurnotkun, 

endurvinnslu og aðra endurnýtingu (t.d. orkunýting og framleiðsla eldsneytis úr úrgangi). 

Endurvinnsla: Er endurnýting sem felst í að endurvinna úrgang í vörur eða efni hvort sem 

er til upphaflegrar notkunar eða í öðrum tilgangi.  Hér undir fellur t.d. endurvinnsla á plasti 

og molta sem framleidd er úr lífrænum úrgangi. 

Hringrásarhagkerfi: Hagkerfi sem gengur út á það að takmarka ágang á auðlindir Jarðar 

með því að hámarka nýtingu þeirra og að takmarka myndun úrgangs með því að búa til 

hringrás hráefnisins sem byggir á aðgerðum eins og að deila, viðgerð, endurnotkun og 

endurvinnslu.  

Kvoða: Uppleystur pappír, þ.e. blanda af pappírstrefjum og vökva. 

Orkunýting: Er önnur endurnýting þar sem orkan úr vinnslu úrgangsins er nýtt, t.d. til 

húshitunar og rafmagnsframleiðslu.   

Urðun: Er förgun þar sem úrgangi er komið fyrir á eða í landi. 

Úrgangsþríhyrningurinn: Sýnir þá forgangsröðun sem skal lögð til grundvallar við 

meðhöndlun úrgangs og stjórnun og stefnu í úrgangsmálum.  

Úrvinnslugjald: Gjald sem lagt er á vörur sem falla undir lög um úrvinnslugjald með þeim 

tilgangi að skapa hagræn skilyrði fyrir endurnýtingu á þessum vörum þegar þær verða að 

úrgangi. Gjaldið er notað til þess að greiða fyrir meðferð flokkaðs úrgangs á 

söfnunarstöðum, flutning, endurnýtingu, endurvinnslu eða förgun með eða án skilagjalds.  

Úrvinnslusjóður: Sjóðurinn sér um umsýslu úrvinnslugjalds og ráðstöfun þess.  

 

 

 

 

 

 

 



 

 

 
 

 

Útdráttur 

Þessi skýrsla er gerð í þeim tilgangi að fræða neytendur um endurvinnslu á fernum og 

mikilvægi þess að halda áfram að skola og flokka fernur. Í skýrslunni er efninu sem safnast í 

pappírstunnuna fylgt eftir, frá söfnun að endurvinnslu, og farið yfir þann umhverfislega 

ávinning sem fæst af því að endurvinna fernur frekar en að urða þær.   

Frá því að Íslenska gámafélagið (ÍGF) hóf útflutning á pappír til endurvinnslu árið 2007 hafa 

fernur farið með blönduðum pappír til endurvinnslu.   

Þegar móttökuaðilar pappírsins fá efnið í hendurnar eru fernur því blandaðar öðrum pappír, 

eins og t.d. dagblöðum og tímaritum, gæðapappír, umslögum og sléttum pappa. Í dag eru 

móttökuaðilar pappírsins frá ÍGF tveir, Waste Paper Trade C.V. (WPT) og Peute 

Papierrecycling BV (Peute).  

Ef hlutfall ferna í pappírnum er um 5% eða undir eru þær ekki flokkaðar frá hjá móttökuaðila 

heldur fara í endurvinnslu með pappírnum, þrátt fyrir að þær séu úr samsettu efni. Trefjarnar 

úr pappanum eru góðar í endurvinnslu og plastið og álfilman, ef hún er til staðar, skilst að í 

ferlinu og endar í hrati sem svo er þurrkað og notað í orkunýtingu.  

Hreinar fernur fara í því endurvinnslu þrátt fyrir að vera flokkaðar með öðrum pappír. 

Óhreinar fernur eru aftur á móti flokkaðar frá hjá ÍGF þar sem þær eru ekki 

endurvinnsluhæfar og fara með almennu sorpi til orkuvinnslu. Óhreinar fernur geta einnig 

smitað annað endurvinnsluefni og því afar mikilvægt að skola fernur áður en þær eru 

flokkaðar. 

 

 

 

 

 

 

 

 

 

 



 

 

 
 

 

Efnisyfirlit 
Inngangur ............................................................................................................................................. 1 

1. Urðun er versti kosturinn ............................................................................................................ 1 

2. Endurvinnsla á fernum ................................................................................................................. 2 

3. Blandaður pappír frá ÍGF ............................................................................................................. 3 

4. Blandaður pappír – frá söfnun til endurvinnslu .................................................................... 4 

4.1 Söfnun ......................................................................................................................................... 4 

4.2 Flokkun ....................................................................................................................................... 4 

4.3 Útflutningur ................................................................................................................................ 6 

4.4 Sendingar til Peute ................................................................................................................... 7 

4.5 Sendingar til WPT ..................................................................................................................... 7 

4.6 Endurvinnsla í pappírsverksmiðju ......................................................................................... 8 

5. Skolum og flokkum fernur ........................................................................................................ 10 

Heimildaskrá ..................................................................................................................................... 12 

Viðauki ................................................................................................................................................ 13 

 

 

 

 



Endurvinnsla á fernum  Íslenska gámafélagið 2023 

 

1 
 

 

Inngangur  
Á undanförnum árum hafa verið miklar framfarir í úrgangsmálum á Íslandi og 

umhverfisvitund fólks hefur aukist. Úrgangur er ekki urðaður í jafn miklum mæli og áður og 

það sem áður var litið á sem úrgang, er í dag verðmætt hráefni til endurvinnslu eða 

endurnýtingar. Meðhöndlun úrgangs er áskorun sem íbúar Jarðar standa frammi fyrir og 

það er ekki jafn sjálfsagt og áður að grafa úrganginn. Innleiðing hringrásarhagkerfis er 

mikilvægt skref sem þarf að stíga til þess að koma í veg fyrir sóun á auðlindum. Markviss 

söfnun, flokkun og forgangsröðun við meðhöndlun úrgangs eru verkefni sem takast þarf á 

við. Verkefni sem þessi eru hluti af lykilstarfsemi Íslenska gámafélagsins (hér eftir ÍGF) en 

fyrirtækið byggir stóran hluta af tekjum sínum á því að koma hráefnum í endurvinnslu. 

Nýlega komu út fréttir þess efnis að fernur sem sendar eru úr landi til endurvinnslu enduðu 

ekki í endurvinnsluferli heldur væru brenndar í sementverksmiðjum í Evrópu. Þessi skýrsla 

er skrifuð í þeim tilgangi að leiðrétta það og segja frá hver farvegur fernanna er hjá ÍGF frá 

því að tunnur heimila og fyrirtækja eru losaðar og útskýra ferlið.  

Skýrslunni er einnig ætlað að auka traust fólks á endurvinnslu og vekja athygli á því að urðun 

úrgangs er alltaf versti kosturinn því þannig tapast bæði efni og orka út úr 

hringrásarhagkerfinu. Besta leiðin í dag er því að halda áfram að skola og flokka fernur til 

endurvinnslu í pappírstunnuna.   

 

 

1. Urðun er versti kosturinn 
Urðun úrgangs er förgun og ætti alltaf að vera síðasti kosturinn í meðhöndlun úrgangs í 

samræmi við þá forgangsröðun í meðhöndlun úrgangs sem er lögð til grundvallar í 7. gr. 

laga um meðhöndlun úrgangs og er útskýrð nánar á mynd eitt.   

Urðun úrgangs getur haft mikil neikvæð umhverfisáhrif í för með sér, eins og mengun 

jarðvegs, vatns og andrúmslofts, losun gróðurhúsalofttegunda í andrúmsloftið, ásamt 

eyðileggingu á landi. Gas sem myndast í urðunarstöðum samanstendur aðallega af metani 

(CH4) og koltvísýringi (CO2) sem eru gróðurhúsalofttegundir og spila þar með stóran þátt í 

hlýnun Jarðar. Að urða lífrænan úrgang hefur þau áhrif að það losnar bæði metan  og 

koltvísýringur í andrúmsloftið (Mishra, P. o.fl., 2020). Sama gildir um fernurnar því þær eru að 

mestu leyti búnar til úr pappa sem er lífrænt efni. 

Mynd 1. Úrgangsrþíhyrningurinn - sýnir þá forgangsröðun sem skal hafa í meðhöndlun úrgangs skv. lögum 
55/2003 um meðhöndlun úrgangs . Mynd tekin af heimasíðu Umhverfisstofnunar. 

 

Samanburður á urðun úrgangs og brennslu með orkunýtingu sýnir umtalsverðan sparnað á 

losun gróðurhúsalofttegunda. Sparnaðurinn með orkunýtingunni er að mestu fólgin í að 

koma í veg fyrir myndun metans sem og sparnaði á kolum og olíu sem annars hefðu verið 

notuð í framleiðslu rafmagns og hita (Clerens, P. og Stengler, E., e.d.). 

Þrátt fyrir að ÍGF sendi allan blandaðan úrgang frá viðskiptavinum sínum á 

höfuðborgarsvæðinu og Suðurlandi í brennslu til orkunýtingar þá urða ennþá flest 

sveitarfélög landsins blandaðan úrgang. Allur blandaður úrgangur frá sveitarfélögum 

höfuðborgarsvæðisins er til dæmis urðaður í Álfsnesi. Það er því nauðsynlegt að skola fernur 

og flokka í pappírstunnuna, því það er mun betri kostur en að setja fernur í tunnu fyrir 

blandaðan úrgang sem svo endar í urðun. 

 

2. Fernur, samsettar umbúðir 
Fernur eru samsettar umbúðir en eru að mestu leyti úr pappa, eða um 75 - 80% en það 

hlutfall fer eftir því hversu mikið plast og ál þær innihalda. Fernur eru samsettar úr pappa og 

plasti en sumar innihalda einnig álfilmu. Álfilman og plastfilman eru í umbúðunum til þess 

að koma í veg fyrir að fernan leki en einnig að vernda innihaldið og auka geymsluþolið. 

Álfilman verndar innihaldið fyrir súrefni, ljósi og örverum og plastfilman kemur í veg fyrir að 

umbúðirnar leki sem og að matvælin komist í snertingu við álfilmuna  (Pasqualino, J. o.fl., 

2011).  

 

3. Blandaður pappír frá ÍGF 
ÍGF hóf útflutning á pappír til endurvinnslu árið 2007 og síðan þá hefur útflutningurinn aukist 

jafnt og þétt með aukinni flokkun. Pappírinn sem fyrirtækið sendir frá sér er það efni sem 

safnast í pappírstunnuna og samanstendur að mestu af dagblöðum og tímaritum, 

skrifstofupappír, sléttum pappa og fernum.  

Þegar útflutningurinn hófst fékkst ekki greitt endurgjald frá Úrvinnslusjóði fyrir það hráefni 

sem ber úrvinnslugjald því að pappírinn fór blandaður til endurvinnslu. Þó höfðu verið 

greidd úrvinnslugjöld af stórum hluta þess hráefnis, þ.e. sá hluti pappírsins sem er umbúðir 

og fellur undir lög um úrvinnslugjald. ÍGF fékk því móttökuaðila pappírsins til að flokka efnið 

sem það tók við frá ÍGF, til að fá óháð mat á hversu stórt hlutfall bæri úrvinnslugjöld. 

Niðurstöður þessarar sýnatöku sýndu að 22% af pappírnum  væri umbúðir sem á hefði verið 

lagðar úrvinnslugjald og ætti því að fást endurgjald fyrir. Nánar tiltekið voru hlutföllin 

eftirfarandi: 17% bylgjupappi og sléttur pappi og 5% fernur. 

Eftir viðræður við Úrvinnslusjóð var send formleg beiðni til stjórnar sjóðsins þann 8. janúar 

2018 um að ÍGF fengi greitt endurgjald af þessu hráefni. Í kjölfarið fóru fram óformlegar 

viðræður við sjóðinn um mögulegar útfærslur. Þann 1. apríl 2019 samþykkti sjóðurinn að 

greiða endurgjald af 18% af blandaða pappírnum þar sem ljóst væri að hráefnið færi í 

endurvinnslu. Ekki var um að ræða afturvirkar greiðslur frá sjóðnum enda fór ÍGF ekki fram á 

slíkt við sjóðinn, þó svo ljóst væri að hundruð tonna af hráefni sem lagt hafði á verið 

úrvinnslugjald hefðu farið í endurvinnslu án þess að greitt hefði verið endurgjald fyrir efnið.  

Allt frá árinu 2018 hefur þetta 18% hlutfall haldist nokkuð stöðugt en nú hafa þó orðið 

töluverðar breytingar á þessu hlutfalli á stuttum tíma, annars vegar vegna þess að minna er 

um dagblöð í pappírstunnunni eftir að dreifingu fríblaða er nánast hætt og hins vegar vegna  

breytinga á flokkunarlínu ÍGF sumarið 2022.  Til að fá það staðfest voru tekin og flokkuð sýni 

úr pappírstunnunni eftir að hráefni úr henni hafði farið í gegnum nýju flokkunarlínuna. 

Niðurstöður sýnatökunnar sýndu að nú er hlutfall þess efnis í pappírnum sem ber 

úrvinnslugjald komið í um 38%. Nánar tiltekið voru hlutföllin eftirfarandi: 23% bylgjupappi, 

11% sléttur pappi og tæp 4% fernur.  

Á því ári sem liðið er frá því að flokkunarlínan var tekin í gagnið hefur ÍGF sent um 3.000 tonn 

af blönduðum pappír til endurvinnslu og fengið greitt endurgjald af 18% af því magni eða 

um 540 tonnum en ekki 1.140 tonnum eins og ætti að vera ef greitt væri fyrir allt það efni 

sem lagt hefur verið úrvinnslugjald á. Það er því ljóst að ÍGF hefur ekki fengið ofgreitt frá 

Úrvinnslusjóði á undanförnum árum. 

 

4. Blandaður pappír – frá söfnun til endurvinnslu 
Hvað verður svo um fernurnar þegar þær hafa verið flokkaðar í pappírstunnuna og ÍGF 

kemur og losar tunnuna?  Í þessum kafla er farið yfir ferlið frá söfnun til endurvinnslu. 

 

4.1 Söfnun  
Verið er að innleiða samræmt flokkunarkerfi um allt land í samræmi við breytingar á lögum 

um meðhöndlun úrgangs sem tóku gildi síðustu áramót. Samkvæmt nýja flokkunarkerfinu á 

að sérflokka pappír og pappa og því ekki lengur leyfilegt að flokka plast og pappír saman í 

tunnu eins og algengt var áður. Nú er því verið að vinna í að koma fyrir pappírstunnu við öll 

heimili og  lögaðilum. Í pappírstunnuna má fara allur pappír og pappi og þar á meðal fernur 

og þessi söfnun er fyrsta skrefið í endurvinnslu ferna.   

Pappírnum er ýmist safnað í tunnur eða kör sem losuð eru með afturhlaðningsbíl sem flestir 

þekkja sem hefðbundinn ruslabíl. Einnig getur hráefninu verið safnað í gáma sem losaðir 

eru með framhlaðningsbíl eða í krókgáma sem losaðir eru með krókheysisbíl. Aftur- og 

framhlaðningsbílar safna hráefni úr mörgum ílátum frá mörgum staðsetningum þar til bílinn 

fyllist og þá eru bílarnir tæmdir á mismunandi starfsstöðvum ÍGF um allt land. Einnig koma 

fyrirtæki sjálf með hráefni á starfsstöðvar ÍGF og ÍGF rekur gámaplön víðsvegar um landið 

þar sem hægt er að koma með pappír til endurvinnslu. 

 

4.2 Flokkun  
Efnið er flutt til höfuðstöðva fyrirtækisins að Kalksléttu og losað þar í flokkunarskemmu fyrir 

endurvinnsluefni. Því næst fer fram grófflokkun  á hráefninu, sem felst í því að tekinn er frá 

stór bylgjupappi sem annars gæti stíflað færibandið. Einnig er tekið frá sjáanlegt efni sem 

ekki flokkast með pappír, eins og rusl, járn, timbur og aðrir stærri hlutir og því komið í 

viðeigandi farveg.  

Efninu er síðan mokað á færiband sem liggur í gegnum flokkunarlínu fyrirtækisins. 

Flokkunarlínuna, með vinnuskúrunum tveimur og hólfunum sem flokkaða hráefnið safnast í, 

má sjá á mynd 2. Færibandið liggur fyrst í gegn um vinnuskúr 1 þar sem starfsfólk ÍGF 

handflokkar af færibandinu. Í fyrsta hólfið fer rusl sem ekki náðist úr grófflokkuninni og í hólf 

2 er plastfilma flokkuð frá. Því næst fer færibandið úr vinnuskúrnum og efnið fer í gegnum 

sjálfvirka flokkun þar sem bylgjupappinn flokkast frá í þriðja hólfið. Þar á eftir er segull sem 

seglar frá málma í fjórða hólfið. Eftir það skiptist færibandið í tvennt þar sem smágerðara 

efni flokkast frá. Bæði færiböndin fara svo í gegn um vinnuskúr tvö þar sem starfsfólk 

handflokkar frá plastumbúðir frá efninu í fimmta hólfið. Þá er einungis blandaður pappír eftir 

á báðum færiböndum sem koma efninu í sjötta og sjöunda hólfið. 

Á landsbyggðinni er ferlið svipað, söfnunin fer eins fram en það fer eftir starfsstöð hvort efnið 

er flokkað þar frekar og flutt beint þaðan til endurvinnslu eða flutt til Kalksléttu og þá í það 

ferli sem lýst er hér á undan. 

 

 

 

 

 

 

Mynd 2. Flokkunarlína ÍGF þar sem pappír, pappi og plast er flokkað. 

4.3 Útflutningur  
Eftir flokkun er pappírinn baggaður og böggunum raðað í 40 feta skipagáma (sjá mynd 4). Í 

hvern gám fara u.þ.b. 30 baggar eða um 25 tonn. Fulllestaðir gámar eru svo keyrðir að 

höfninni þar sem þeim er skipað út vikulega. Ef skipið er fullbókað á útleið er ÍGF með 

víkjandi frakt sem þýðir að gámar frá ÍGF færast fram um viku. Þetta er gert til að fullnýta 

flutningsgetu skipanna og hafa sem minnst kolefnisspor af útflutninginum. Með því að vera 

með víkjandi frakt er ÍGF einungis að nota gáma sem annars hefðu farið tómir úr landi en 

mun fleiri gámar eru notaðir við innflutning en þörf er á í útflutning.  

ÍGF er með tvo móttökuaðila fyrir pappírinn, annars vegar Peute Papierrecycling BV (hér eftir 

Peute) og hins vegar Waste Paper Trade C.V. (hér eftir WPT). Verð sem móttökuaðilarnir bjóða 

fyrir hráefnið sem og geta þeirra til að taka á móti efni hverju sinni stýrir því á hvorn aðilan 

efnið er sent. 

 

Mynd 3. Ferli blandaða pappírsins úr pappírstunnunni frá söfnun að endurvinnslu.  

Mynd 4. Baggar af pappír sem er búið að hlaða í útflutningsgám. 

 

4.4 Sendingar til Peute  
Þegar Peute móttekur pappírsgáma frá ÍGF fer fyrst fram rakamæling og sjónrænt mat á 

efninu. Ef efnið er í lagi, þ.e. ekki of blautt, skítugt eða illa flokkað eru gámarnir tæmdir. Ef 

mikið sjáanlegt magn af dagblöðum og tímaritum er í pappírnum hefur það áhrif á 

endurvinnsluferilinn og þá þarf að bæta við skrefi sem í felst blekhreinsun (e. deinking). 

Baggarnir eru þá opnaðir og hráefnið flokkað frekar á flokkunarlínu hjá móttökuaðilanum. 

Efnið sem þarfnast blekhreinsunar er flokkað frá öðru efni og eru svo bæði hráefnin bögguð 

aftur og send í sitthvoru lagi í pappírsverksmiðjur. Blandaði pappírinn sem Peute móttekur 

er síðan sendur til pappírsverksmiðjanna Solidus í Hollandi,  eða til þýsku 

pappírsverksmiðjanna MM Neuss eða Schollershammer.  

 

4.5 Sendingar til WPT 
WPT eru miðlarar og því fer allur pappír sem ÍGF sendir WPT beint til þýsku 

pappírsverksmiðjanna Leipa og Propapier PM2. Gámarnir fara frá Íslandi til Svíþjóðar þar 

sem efninu er umhlaðið og keyrt til Þýskalands. Þegar baggarnir eru komnir í 

pappírsverksmiðjurnar fer fram sjónrænt mat á hráefninu ásamt mælingum á rakainnihaldi. 

Fjallað verður nánar um endurvinnslu í pappírsverksmiðjum í næsta kafla. 

 

4.6 Endurvinnsla í pappírsverksmiðju 

Samkvæmt upplýsingum frá báðum móttökuaðilum ÍGF, Peute og WPT, er algengasti 

endurvinnsluferill pappírsins sá að framleiddur sé annar pappír í pappírsverksmiðju. 

Pappírsverksmiðjur nota flestar sambærilega tækni við endurvinnsluna þó einhverjum 

skrefum sé sleppt eða bætt við hjá mismunandi framleiðendum. Þegar pappír er 

endurunninn geta pappírsverksmiðjur notast við mismunandi “uppskrift” eða samsetningu 

hráefna til að framleiða pappírsvörur. Hjá Peute er t.d. í lagi að fernur séu allt að 5% af 

pappírnum án þess að aðlaga þurfi samsetninguna, með því að flokka hráefni frá eða bæta 

við öðru. Það sama gildir um efnið sem þarfnast blekhreinsunar, það má heldur ekki vera í 

of miklu magni í uppskriftinni líkt og áður hefur komið fram. 

Algengt er að pappírsverksmiðjur noti svokallaða vökvamassavinnslu. Sú vinnsla getur verið 

mismunandi á milli pappírsframleiðenda, t.d. getur verið notast  við mismunandi búnað og 

tæki og einnig getur ferlið verið mismunandi. Hér verður fjallað almennt um 

vökvamassavinnslu og reynt að ná fram mikilvægustu atriðunum án þess að kafa of djúpt í 

tæknileg atriði.  

Vökvamassavinnslan hefst á því að pappírnum, ýmist bögguðum eða óbögguðum, er 

sturtað í stóran tank þar sem hann er meðhöndlaður vélrænt. Pappírnum er ýmist blandað 

við heitt vatn eða kvoðuefni (e. pulping chemicals) (Bajpai, 2016). Pappírnum er þá hrært eða 

snúið í vökvanum þar til hann leysist upp og verður að kvoðu (e. pulp) sem er blanda af 

pappírstrefjum og vatni.  Eftir að trefjarnar hafa verið leystar upp á sér stað hreinsunarferli 

sem er mismunandi eftir framleiðendum (Selke, 2001). Tankarnir eru útbúnir þannig að þeir 

fjarlægi böggunarvíra og aðra aðskotahluti úr kvoðunni. Það getur til dæmis verið gert með 

vír (e. raggers) sem er hringsnúið í blöndunni þannig að óhreinindi safnist í vírnum og eru 

svo fötulyftur (e. bucket elevators) sem safna saman óhreinindunum sem síðan eru dregin til 

hliðar og út um hlið tanksins (Bajpai, 2016). Einnig eru fjarlægð létt efni og smáar agnir líkt 

og límbönd, plast eða vax, sem og einnig fjarlægð þyngri efni eins og sandur eða hefti 

(Selke, 2001). Þegar leifar (e. residuals) eins og plast og ál verða eftir í vinnslunni þarf að 

tæma og þrífa tankinn undan vökvamassanum eftir hverja lotu, en með því að blanda fernum 

með öðrum pappír má koma í veg fyrir að þrífa þurfi eftir hvert skipti. (Robertson, G. L., 2021). 

Þannig er blandaður pappír og fernur saman góð "uppskrift", bæði til þess að nýta góðu 

trefjarnar frá fernunum og svo að þrífa þurfi ekki tankinn eftir hvert skipti.  

Næst eru langar trefjar aðskildar frá stuttum trefjum. Löngu trefjarnar eru af meiri gæðum en 

þær stuttu. Þegar löngu og stuttu trefjarnar hafa verið aðskildar er hægt að nýta þær til að 

framleiða vörur úr mismunandi gæðum eða blanda þeim saman til að fá æskilegan styrk 

trefja fyrir framleiðsluvöruna (Scott og Abubakr, 1994).  

Ef um er að ræða pappír sem þarfnast blekhreinsunar er algengasta aðferðin að bæta 

yfirborðsvirkum efnum í blönduna og blása svo loftbólum í gegn. Blekið festist þá við 

loftbólurnar sem fljóta upp á yfirborðið og mynda þar froðu sem síðan er fjarlægð. Jafnframt 

getur verið gott að nota nokkrar mismunandi blekhreinsunaraðferðir í röð til að ná sem 

mestum árangri við hreinsunina (Selke, 2001). Ef hvítur pappír er framleiðsluvaran getur á 

þessu stigi verið þörf á bleikingu (e. bleaching) til að gera pappírskvoðuna hvítari (Selke, 

2001). Bleikingin er gerð til að fjarlægja lignín (e. lignin) leifar úr kvoðunni og til að útrýma 

litarefnum sem geta verið í kvoðunni. Þetta bætir prenteiginleika pappírsvörunnar sem 

framleidd er og eykur getu pappírsins til að draga í sig vökva (Valchev, Bikov, Blyahoski, 

Tsekova, 2011).   

Lokaskrefið í endurvinnsluferlinu er þurrkun. Algengasta aðferðin við þurrkun felst í því að 

allur vökvi er kreistur úr kvoðunni. Kvoðan er svo send í gegn um upphitaðar rúllur þar sem 

myndaðar eru langar rúllur af samfelldum pappírsblöðum (Polat og Mujumdar, 2006). Þá er 

tilbúin pappírsvara út frá uppskriftinni sem lagt var upp með í upphafi, sem fer í 

áframhaldandi framleiðslu á mismunandi vörum. 

 

 

Mynd 5. Endurvinnsluferli í pappírsverksmiðju. 

 

Við pappírsendurvinnslu getur verið erfitt að ná 100% nýtingu á því hráefni sem fer í 

vökvamassavinnsluna. Aðskotahlutirnir sem aðskildir eru frá pappírstrefjunum í 

hreinsunarferlinu verða að hrati. Pappírsverksmiðjur sem taka á móti pappír til endurvinnslu, 

bæði frá Peute og WPT, nota allt hrat sem ekki er hægt að endurvinna í orkunýtingu þar sem 

framleidd er gufa sem síðan er nýtt til að knýja áfram þeirra eigin framleiðslu. Það er ekki jafn 

góður kostur og endurvinnsla en telst þó vera önnur endurnýting sem er alltaf betri kostur 

en urðun. Þar sem pappírnum frá ÍGF er blandað saman við pappír frá öðrum fyrirtækjum í 

upphafi endurvinnsluferlisins hjá móttökuaðilum, er erfitt að segja nákvæmlega til um hversu 

mikið hrat kemur frá hverju fyrirtæki. Hrat sem fer í orkunýtingu hjá þeim 

pappírsverksmiðjum sem WPT sendir til er á bilinu 5-6% af blönduðum pappír. 

 

5. Skolum og flokkum fernur  
ÍGF hefur fengið staðfest frá sínum móttökuaðilum að fernur sem flokkaðar eru í 

pappírstunnuna sem ÍGF losar fara í endurvinnsluferli  og að það er hratið úr vinnslunni sem 

fer í brennslu til orkunýtingar en ekki heilar fernur.  

Áður en pappírinn er baggaður og pressaður fyrir útflutninginn þá fer innihald 

pappírstunnunar í gegnum flokkunarlínu ÍGF og þar eru óhreinar fernur flokkaðar frá og 

settar með blönduðum úrgangi til þess að þær smiti ekki annað hráefni. Óhreinar fernur eru 

ekki endurvinnsluhæfar og þannig er hætta á að þær mengi annað hráefni í tunnunni. Það 

er því nauðsynlegt að halda áfram að skola fernur til að koma þeim í endurvinnslufarveg 

með pappírnum svo hægt sé að koma þeim í endurvinnslu. Þetta er sérstaklega mikilvægt í 

þeim sveitarfélögum þar sem blandaði úrgangurinn er urðaður.  

Það er því ljóst að ÍGF hefur ekki fengið ofgreitt frá Úrvinnslusjóði og mun vinna áfram í 

samstarfi með sjóðnum að því sameiginlegu markmiði, að koma endurvinnanlegu hráefni í 

endurvinnslu. Þetta samstarf er gríðarlega mikilvægt í  innleiðingu hringrásarhagkerfisins.  

Að lokum hvetur ÍGF alla íbúa landsins til að halda áfram að flokka fernur og annan úrgang 

sem til fellur á heimilum því að það er hlutverk neytandans að bera ábyrgð á sinni neyslu. 

Hlutverk framleiðenda er að sjá til þess að umbúðir sem þeir velja fyrir sínar vörur séu 

endurvinnanlegar og vera ávallt á tánum fyrir nýjum útfærslum og lausnum. Hlutverk ríkis og 

sveitarfélaga er að stjórna og styðja við úrgangsmál sem og nýsköpun er þau varðar. 

Hlutverk ÍGF, sem úrgangsmeðhöndlunaraðila, er að safna efninu og koma því í sem bestan 

farveg í samræmi við forgangsröðun við meðhöndlun úrgangs og hringrásarhagkerfið. 

Þannig verður til verðmæti úr úrganginum og auðlindunum haldið í hringrás svo nýting 

þeirra hámarkast.  

Úrgangsmál eru umhverfismál og skipta okkur öll máli. Allir geta lagt sitt af mörkum með því 

að bera ábyrgð á sinni neyslu og flokka til endurvinnslu. Samvinna allra hagaðila er mikilvæg 

og stór liður í því að vernda náttúruna.  

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



Endurvinnsla á fernum  Íslenska gámafélagið 2023 

 

12 
 

Heimildaskrá 
 

Bajpai, P. (2016). Pulp and Paper Industry: Energy Conservation. Elsevier Inc. 

https://doi.org/10.1016/C2014-0-02105-3 

Clerens, P. og Stengler, E. (e.d.). Waste-to-Energy's contribution to the “Long-term EU 

greenhouse gas emissions reductions stragety. https://www.cewep.eu/wp-

content/uploads/2018/11/ESWET-CEWEP-Waste-to-Energys-contribution-in-the-

EU-GHG- emissions-reductions-strategy_Nov-2018.pdf  

Mishra, P., Singh, N., Shrama, C. og Pathak, A.K. (2020). Landfill Emissions and Their Impact 

on the Environment. International Journal of Engineering Research & Technology 

(IJERT), 9(08).  

Pasqualino, J., Meneses, M. og Castells, F. (2011). The carbon footprint and energy 

consumption of beverage packagind selection and disposal. Journal of Food 

Engineering, 103(4), bls357-365. https://doi.org/10.1016/j.jfoodeng.2010.11.005  

Polat, O. og Mujumdar, A. (2006). 35 Drying of Pulp and Paper. Í A. Mujumdar, Handbook of 

Industrial Drying, (3. útg., bls 793-818). 

https://www.researchgate.net/publication/265749452_35_Drying_of_Pulp_and_Pa

per 

Robertson, G. L. (2021). Recycling of Aseptic Beverage Cartons: A Review. Recycling, 6(1), 

20. https://doi.org/10.3390/recycling6010020 

Scott, G.M. og Abubakr, S. (1994). Fractionation of Secondary Fiber -Areview í Progress in 

Paper Recycling, 3(3), bls 50-59. 

https://www.fpl.fs.usda.gov/documnts/pdf1994/scott94c.pdf 

Selke, S.E. (2001). Recycling of Paper Products í Encyclopedia of Materials: Science and 

Technology. https://doi.org/10.1016/B0-08-043152-6/01450-9 

Valchev, I.V., Bikov, P.I., Blyahovski, V.N. og Tsekova, P.B. (2011). New possibilities for 

recycled paper bleaching. 16th International Symposium on Wood, Fiber and 

Pulping Chemistry - Proceedings, ISWFPC, 1(16), bls 677-681.  

 

 

 

 

 

 

 

 

 



Endurvinnsla á fernum  Íslenska gámafélagið 2023 

 

13 
 

Viðauki 
 

Niðurstöður sýnatöku á blönduðum pappír, sem fram fór hjá ÍGF á Kalksléttu  í júní 2023.  

 

Tafla 1. Niðurstöður úr sýnatöku 13.06.2023 

 

 

 

 

 

 

 

Tafla 2. Niðurstöður úr sýnatöku 26.06.2023 

 

 

 kg Hlutfall 

Bylgjupappi 250 23,1% 

Pappír 650 60,2% 

Sléttur pappi 100 9,3% 

Fernur 60 5,6% 

Rusl 20 1,9% 

 kg Hlutfall 

Bylgjupappi 130 23,6% 

Pappír 270 49,1% 

Sléttur pappi 60 10,9% 

Fernur 20 3,6% 

Rusl 70 12,7% 


